17,9 milioi euroren gastua baimendu da garapen bidean diren herrialdeetan lankidetzan jarduteko 
 Lankidetza horrek hainbat herrialdetako milioi bat pertsonaren osasun, hezkuntza, elikadura eta etxebizitza baldintzak hobetzen lagunduko du  
Nafarroako Gobernuak, gaurko bileran, Familia, Gazteria, Kirola eta Gizarte Gaietako kontseilariari 2011-2013 denboraldian garapen bidean diren herrialdeetako proiektu sozial eta ekonomikoetarako diru-laguntzen deialdia finantzatzeko baimena ematea erabaki du. Hortaz, 17,9 milioi euroren gastua onetsi da; horietatik 10,9 milioi euro xede horretara bideratuko dira 2011n, eta 2012. eta 2013. urteetan 3,5 milioi euro ekitaldi bakoitzean.
Aurten diru-laguntzen deialdirako bideratuko diren 10,9 milioi euroren zenbatekoa Nafarroako Gobernuak 2011ko ekitaldian beste herrialde batzuk garatzen laguntzeko erabiliko duenaren erdia da; kopuru osoa, guztira, 20,3 milioi euro da. Gainontzeko % 50 hauen artean banatuko da: aurreko urteetan onetsitako programak (% 31), Medicus Mundi erakundearen proiektuak (% 8), garapenerako hezkuntza eta sentsibilizazio programak (% 6), ekintza humanitarioa larrialdi egoeretan (% 3) eta kudeaketa kostuak (% 2).
Aurten beste herrialde batzuk garatzeko proiektuetarako bideratuko den 20,3 euroren laguntza Nafarroako Gobernuaren berezko gastuen % 0,7 da. Laguntza horren bidez Milurtekoko Garapen Helburuak lortzeko Nafarroako gizartearen elkartasuna adierazi da. Horrez gain, laguntza hori Gobernuaren beraren Korporazioaren Gizarte Erantzukizunaren politika publikoen parte ere bada. Garapenerako laguntza horren bidez, Nafarroa, beste urte batez, Espainiako autonomia erkidegoen zerrendaren buru jarri da, alor horretan per capita 32 euro ematen baititu.  

Deialdirako onetsi den gastuari esker, milioi bat pertsonaren osasun, hezkuntza, elikadura, etxebizitza eta ura eskuratzeko eta oinarrizko saneamendua izateko baldintzak hobetuko dira, eta pertsona horiek haien diru-sarrerak handitu ahal izango dituzte nekazaritzako eta abeltzaintzako, nekazaritzako eta industriako, artisau industriako eta beste modu batzuetako proiektuen bidez.
Diru-laguntza jaso dezaketen ekimenak
Deialdiak lau motatako ekimenetarako laguntzak barne hartzen ditu: 

Garapenerako mikroekintzak. Horien helburua garapen proiektu bateko ekipo ondasunetan inbertitzea edo goian aipatutakoa baino epe eta diru kopuru txikiagoko jarduerei diru-laguntza ematea da.  Laguntza mota horretarako 700.000 euro gordetzen dira eta eska daitekeen gehieneko kopurua 20.000 euro da.
Garapenerako proiektuak. Biztanleen bizi baldintzak hobetzeko urtebeteko esku-hartzeak dira; hala ere, luzatu egin daitezke etorkizunean. 6.575.000 euro bideratuko dira esku-hartze mota horretarako, eta eska daitekeen gehieneko zenbatekoa 100.000 euro dira (150.000 euro eskaera erakundeen talde batena izanez gero).
Lankidetza teknikorako proiektuak kudeaketa ekonomikoa eta emankorra burutzeko gaitasuna, transferentzia teknologikoak edo laguntza jasotzen ari diren guneetako giza garapen jasangarriaren mesederako den trebakuntza bultzatzeko aholkularitza eta laguntza teknikoa emateko dira. Esku-hartzea burutzen duen talde teknikoa eskaera egin duen erakundeko kideek osatuko dute batez ere. 160.000 euro bideratzen dira, eta gehienez ere 4.000,00 euro eskatu ahal izango dira (80.000,00 euro eskaera taldean egin bada).
Garapenerako programak jardungo den eremuan eragin handia eta osoa izango duten esku-hartzeak dira. Programa horiek burutzeko urte bat baino gehiago behar izaten da. 10,5 milioi euro gordetzen dira halako proiektuetarako (3,5 milioi euro urtean); urtero 220.000 euro eskatu ahal izaten dira gehienez ere (300.000 euro taldean eskatuz gero).
Lankidetzaren Plan Zuzentzailea
Deialdi horren bidez, Familia, Gazteria, Kirola eta Gizarte Gaiak Departamentuak gauzatu beharreko Garapenaren aldeko Nazioarteko Lankidetzaren programaren jarduerak hasiko dira. Gainera, Nafarroako Lankidetzaren II. Plan Zuzentzaileko lehen jarduera izango da. Plana pasa den otsailaren 12an Garapenaren aldeko Lankidetzaren Nafarroako Kontseiluak onetsi zuen eta abian jartzeko fasean dago. 

I. Plan Zuzentzailea duela gutxi amaitu zuten. Kanpoko teknikariek planaren ebaluazioa egin dute eta honako datu hauek nabarmendu dituzte:
· 2007-2010 denboraldian 1.056 esku-hartze finantzatu ziren. Gastua guztira 80 milioi euro baino gehiago izan zen eta Nafarroako Gobernuak denboraldi horretan sortutako gastuen % 0,7.
· Laguntza horiek, urtero, 2 milioi pertsona ingururentzat onuragarriak izan dira. Horien erdiak emakumeak izan dira.
· Funtsen ia % 80 lehentasuna izan duten 19 herrialdetara eta gizarteko oinarrizko beharrak betetzeko proiektuetara bideratu dira (% 17 osasunaren arlokoak, % 13 hezkuntzaren arlokoak eta % 5 ur horniketaren arlokoak).
· Nafarroako Gobernuak garapen integralerako prozesuetan lankidetzan jarduteko geroz eta konpromiso handiagoa du, batez ere landa eremuan. Horren adibide garbia da "multisektorial" izeneko sektorean funtsen % 17 inbertitu izana. Sektore hori landa garapeneko proiektuei dagokie gehienetan.












